
MIO-p ukiumoortumik nersornaataa Nuannisarfik Paamiunut 

tunniunneqarpoq.  

MIO-p nersornaataa meeqqat pisinnaatitaaffiinut kusanartumut 

nersortariaqartunullu ukiumoortumik tunniunneqartartoq, ukioq manna 

Nuannisarfik Paamiunut tunniunneqarpoq – Nuannisarfik Paamiut tassaavoq 

kinguaariinnut tamanut toqqissisimasumik katersuiffik. 

 

MIO´p nersornaataa ukioq manna sammisamut Nuannisarfik Paamiunut suleqataasunut  

tunniunneqarpoq. MiO-mit nersornaaserneqarneq annertuumik, ukiunilu arlalippassuarni 

meeqqanut suliniuteqarsimanermik tunngavilersorneqarpoq, meeqqat inuusuttut, inersimasullu 

katersuiffeqartinneqarneratigut  - meeqqat, angajoqqaat, aanaakkut aatakkullu, illoriit, 

kammalaatillu toqqissisimasumik naapittarfeqarput.  

 

Nuannisarfik Paamiut ukiut 25-it sinnerlugit ingerlareersimavoq meeqqanullu sinaakkusiivoq 

nuannersumik puigunaatsumillu, ilaqutariinnullu peqqinnartumik naleqassusitsinnik aamma 

nassataqarluni.  

Meeqqat Illersuisuat Aviâja Egede Lynge  Nuannisarfik Paamiut pilluaqquaa suliniuteqartullu 

nersualaarlugit: 

 

”Nersornaasiineq tuikkut pattalaartinnertut ililluni nersugaaneruvoq, Nuannisarfik Paamiuni 

suliamut, suliamut pingaaruteqartumut, kusanartumut nersortariaqartumullu. Taamatut 

innersuussisoqarneratigut pingaartissimasarput tassaavoq, kinguaariit akimorlugit 

ataatsimoortitsineq aammalu meeqqat pingaaruteqartutut pingaartinneqartutullu 

misigitinneqarmata.” 

 

Neriuppoq, isumassarsiaq illoqarfinnut nunaqarfinnullu allanut siammarterumaatoq 

1990-kkut qiteqqunnerisa nalaanniit tallimanngornerit tamakkiallugit nalunaaqutaq 19 aamma 22 

akornanni Paamiut Timersortarfiani matut ammatinneqartuarsimapput meeqqanut 

ilaqutariinnullu. Meeqqat tamaani toqqissimanartunik avatangiiseqarlutik 

nuannisarujoorsinnaapput meeqqanut susassaqartitsinerit assigiinngitsut atorlugit. 

Illussaarsuarnik pullattakkanik pississaartarfeqarput, iikkat innartorfigineqarsinnaasut, 

arsaattoqarsinnaavoq, badtminton imaluunniit nuannisarujoorluni peqateqaannarluni. 

 

Nersornaasiinissamik innersuussineq Sørine Steenholdt-imit nassiunneqarsimavoq, Soriinalu 

oqaluttuarpoq, angajoqqaat meeqqatik ilaginerusalersimagaat. Aamma neriuppoq, taamatut 

nersornaasiinermi, allat assingusumik aaqqissuusserusussasut meeqqat inuusuttullu 

katersuuffissaannik pilersitsinikkut:  

 

”MIO-p nersornaataa Nuannisarfik Paamiunut tunniunniarlik, taamaalilluni isumassarsiaq allanut 

siammarterniassaaq – meeqqat pinerullugit – ilaqutariillu aamma eqqarsaatigalugit” taamatut 

oqaaseqarluni nersornaasiinissamik innersuussineq ilaatigut nipeqarpoq.  

MIO´p nersornaatissiinissaanut innersuunneqartorpassuit 

Aviâja Egede Lynge ilanngullugu oqaatigaa, MIO´p nersornaatissiinissaanut ukioq manna  

innersuussutigineqartut aatsaat taamak amerlatsigisut, siunnersuutit 28-it tiguneqarsimammata. 

Meeqqat Illersuisuat siunnersuuterpassuit nassiunneqartut pillugit qiimmatsassimavoq, 

uppernarsaataammata inuppasuarnit – inuit ataasiakkaat kattuffiillu, meeqqat inuusuttullu 

atugarissaarnerulernissaannut pillugit suliniuteqartut amerlasimammata:  

 

”Ilisserpassuarnut qujaniarpunga, innersuussuterpassuarnik nassiussimasunut – tamassi 

uppernarsarparsi, kajumillutik suliniuteqartut takuneqartalerlutik naleqartutut isigineqalermata – 

tamannami meeqqanut inuusuttunullu iluaqutissaammat”, Meeqqat Illersuisuat Aviâja Egede 

Lynge naggasiivoq. 

 

Ukiut tamaasa novemberip 20-ani Kalaallit Nunaanni meeqqat pisinnaatitaaffii pillugit sullissiviup 

MIO´p Naalagaaffiit Peqatigiit isumaqatigiissummik ulloritinneqartumit ullorsiortitsisarput, 

tamatumani MIO´p nersornaataa ukiumoortumik inummut peqatigiiffimmulluunniit 

tunniunneqartartoq iluatsillugu nalliuttorsiutigineqartarluni, taakkuummata meeqqanut immikkut 

ittumik iliuuseqarsimasut. 

Coronamik killilersuutit pissutigalugit nalliuttorsiorpaluttumik katerisimaartoqassanngilaq. 

 

MIO´p nersornaataa allagartamik check-imillu kr. 20.000 naleqartumik ilaqarpoq, taannalu Nuna-

Fondimit aningaasalersorneqarpoq. 

 
Annertunerusumik paasisaqarnerorusukkuit attavigisinnaavat,  

Meeqqat Illersuisuat Aviâja Egede Lynge 531274 

Paamiuni Timersortarfiup pisortaa, Paamiut Kim Jakobsen Jensen 522381  

Innersuussisoq Sørine Steenholdt 564221 

 
 
 
Asannittumik inuulluaqqusillunga 
 

 
Aviâja Egede Lynge 
Meeqqat Illersuisuat 
Børnetalsmand 
Avi@mio.gl 
Tlf.: 531274 
 
 
  


